
   風味餐   潘艷姿
    前幾工，聽著一個已經退休的國小校長，講伊教過的學生是真濟，有的是專業擱有出脫、有的是做生理嘛有趁著錢，其中一個事業有成，想卜請人客，專工返去母校，邀請校長做貴賓，伊態度真誠懇，校長滿心歡喜答應出席。
    去到位，即知影是佇大飯店辦桌，校長細細聲加學生問講：喔！你辦即種桌，愛開真濟錢，其實咱台灣料理食起來較實在！想未到即話，去予一個耳孔真利的飯店幹部聽著，回應：假使你若對今也的菜色無滿意，阮猶擱有一種『風味餐』，你會當試看覓！
    主人看事辦事，接受建議，增加一桌風味餐，一捧出來，菜色攏是正台灣味的，有番薯箍糜、菜脯卵、蔭豉蚵、炒魚脯、醬筍等等，校長講：這雖然只是普普的「小菜」，但是食起來無較輸「大餐」，尤其是煮的方式未傷油，對阮較有歲的人來講，是上界合味。
    聽伊咧講，津津有味，看伊的表情，十分的滿足，原來『風味餐』道是用在地的菜色，煮出傳統的口味，毋免鋪排、毋是看仿，但是食過了後，卻會一再數念！ 

